
Мақолада,  асар қаҳрамонларининг ҳозирги замон шаклидаги диалоглари 
ўтган замон билан бирикиб, асарнинг умумий бадиий ҳозирги замон 

мазмунидаги темпораллик мундарижасини яраттилганлиги, ҳамда  матн 
коммуникатив-прагматик мазмунида темпораллик ҳақида фикр юритилган 

 
Матн тузилиши – мураккаб лисоний когнитив жараѐн бўлиб, бу жараѐн 

тил тизимининг турли поғоналарига хос бирликлар, лисоний ва нолисоний 
ҳодисаларнинг ўзаро муносабати асосида юзага келади. Худди шу 

муносабатларнинг уйғунлашуви матн яхлитлигини таъминлайди. Бадиий ва 
бошқа турдаги матнларнинг мазмуни ва мундарижавий тузилишини таҳлил 

этишда, сўзсиз, матн мазмунида темпораллик ѐки замон категориясининг 
тутган ўрнини аниқлаш масаласини ҳам муҳокама этиш  талаб қилинади. 
Темпорал яхлитлик (замон яхлитлиги)нинг матн тузилишининг муҳим 

кўрсаткичларидан бири эканлиги манбаларда кўп бор қайд этилган
1
.  

Бадиий матнларда темпораллик бадииятда кўзланадиган коммуникатив-

экспрессив мазмунни шакллантириш, бадиий образлиликни яратиш учун 
хизмат қилади. Темпораллик мазкур услубдаги матнларнинг лисоний ва 

бадиий яхлитлигини, уларнинг ахборот етказиш имкониятини  таъминловчи 
воситадир. Айни пайтда, матнга хос ушбу категория матн қисмлари ва 

уларнинг таркибий бирлиги бўлган гап структурасини шакллантириш 
вазифасини ҳам ўтайди. Аммо бадиий матнга хос бўлган темпораллик 

ҳодисасининг моҳияти гап тузилиши сатҳида намоѐн бўладиган замон 
категориясининг моҳияти ва мақомидан кўп жиҳатдан фарқ қилади.  

Бадиий асар матнида муҳокама ва баѐн қилинаѐтган воқелик ўзаро 
туташади, улар узвий тарзда воқеалар баѐнида яхлитликни таъминлайди.  
Муҳокама қилинаѐтган воқелик кўпинча персонажлар нутқи (диалогик нутқ) 

да ўз аксини топса, баѐн қилинаѐтган воқелик ифодаси эса кўпинча муаллиф 
нутқи (монолог)да намоѐн бўлади.  

Темпораллик маъноси матн мазмуни яратилишининг энг асосий 
шартларидан бири ва бу маънонинг яратилишида турли лисоний 

шаклларнинг ўзаро муносабати ҳал қилувчи вазифани ўтайди. Бири 
иккинчисини тўлдириш (бажариладиган вазифа жиҳатидан) учун қўлланувчи  

шакллар орасида феъл шакли асосий ўринни эгаллайди. Чунки матн мазмуни 
ва структураси яхлитлигининг асосий шартларидан бири феъл замон 

шаклларининг режалаштирилган коммуникатив режа талабларига мос ҳолда 
матн таркибида жойлашувидир. 

Замон категорияси матнда темпораллик маъноси ва структурасини 
яратувчи мантиқий-лисоний омил, аммо ушбу структуранинг юзага келиши 
барча турдаги матнларда ҳам бир хилда кечавермайди. Зотан, турли 

вазифавий услубларда кўзланадиган коммуникатив мақсад бир хил 
бўлмаганлиги сабабли, матнларда темпораллик маъноси ҳам ифода услуби ва 

мундарижавий таркиби билан фарқ қилиши табиийдир. Бинобарин, бадиий 
матнларда замон шартли категориядир, чунки унинг воқеланиши ва 

бажарадиган вазифаси узатилаѐтган ахборотнинг нореал, тўқима воқеликни 
баѐн қилиш услуби билан боғлиқдир. 

 Бадиий асарда воқеликнинг идрок этилиши ўзига хос, унда объектив 
борлиқ ҳақидаги тасаввур билан муаллиф ижоди, унинг хаѐлий фаолияти 

натижасида ҳосил бўлган шартли борлиқ ҳақидаги тасаввур уйғунлашади. 
Воқеликнинг ҳар қандай турдаги акси (модели) замон муносабатлари 

доирасида маълум кўриниш олади, бадиий воқелик ҳам бундан мустасно 
эмас. З.Я.Тураеванинг таъбирича, бадиий матнда замон дунѐни ўзига хос 

идрок этиш услуби намунасидир. Бадииятда замон реал вақт оралиғини 
бевосита акс эттирмайди, аксинча, у реал (воқеий) замон ҳақидаги бизнинг 
тасаввуримиз ва тушунчаларимизнинг натижасидир

2
. 

Бадиий матннинг темпораллик мазмуни тизимий муносабатлар 
уйғунлигини талаб қилади ва ушбу мазмуннинг шаклан таркиб топиши вақт 

оралиғининг асар муаллифи ва унинг персонажлари томонидан қай йўсинда 
идрок этилиши билан боғлиқ. Бадиий асарда муаллиф маълум қилаѐтган 

ахборот реал воқеа ҳақида эмас. Бадиий матн мундарижасида тўқима, 
образли мазмун ҳукмрон ва бундай мазмунни ифодалаш ѐки (лозим 

бўлганда) таъкидлаш учун  муаллиф кўпинча ўтган замон шаклига мурожаат 
қилади. Ушбу ҳолатда ўтган замон шаклининг вазифаси ўзгача тус олади, бу 

шаклда битилган бадиий матн билан танишаѐтган шахс беихтиѐр ўзини 
ҳикоя қилинаѐтган воқеа иштирокчиси, кузатувчисидек ҳис этади ҳамда 

ҳаракатни худди ҳозир кечаѐтган фаолиятдек тасаввур қилади: Тун сукутини 
от туѐқларининг дупури бузди. Навкарлардан бири олдинда, иккинчиси ѐнма-
ѐн от чоптириб борарди. Отлиқлар Сиѐбдан ўтиб, дўнгга чиққанларида 

"Шоҳизинда" қабристонининг қўрғони ва қўрғон ортида қатор 
мақбараларнинг юксак гумбазлари кўринди. Тун ойсиз бўлса ҳам, юлдузлар 

акс этган фируза гумбазлари аллақандай кўкиш жило таратиб, ғалати 
ялтиллаб турарди. Қаердандир олисдан, Қусам ибн Аббос даҳмаси томондан 

тиловат қилаѐтган қорининг мунгли овози келарди. Ҳазин куйга ўхшаган бу 
товуш гўѐ бошқа оламдан келаѐтган чексиз нолага ўхшар, кекса садалар 

ортидаги улкан қабристонга, қоронғида ҳайбатли кўринган қуббадор 
даҳмаларга аллақандай илоҳий руҳ баҳш этар, борлиқ сирли ва мудҳиш 

туюларди. (О.Ёқубов, «Улуғбек хазинаси») 

Баъзан асарлар матнида воқелик баѐнида ўтган ва ҳозирги замон 
шаклларининг ѐнма-ѐн туриши кузатилади. Бунда ҳозирги замон бевосита 

воқеанинг содир бўлиш жараѐнини, ҳаракатнинг ўтган даврдан келажакка 
томон йўналишини тасвирлайди. Ҳозирги даврнинг бундай кенг миқѐсдаги 
тасаввур воситаси нафақат ҳозирги замон феъли, балки ўтган замон тугал 

шакли ҳамдир. Ҳозирги замон формасининг динамик хусусият олиши ҳам 
худди шу шароитдаги қўлланиши билан боғлиқ. 

Асар қаҳрамонларининг ҳозирги замон шаклидаги диалоглари муаллиф 
баѐнидаги ўтган замон билан бирикиб, асарнинг умумий бадиий ҳозирги 

замон мазмунидаги темпораллик мундарижасини яратади. Шундай қилиб, 
бадиий матннинг тўлиқ темпорал тизими марказида ўтган даврдаги пайт, 

вақт вазияти туради, аммо бу вазият шартлидир ҳамда унинг меъѐри, 
бошланғич нуқтасини персонажлар томонидан бажарилган ҳаракатлар ва 

улар иштирок этаѐтган воқеалар ташкил этади. 
Ҳозирги замон формаси баѐн сюжетли матнларда воқеалар кетма-

кетлигининг табиийлигини кўрсатиб, содир бўлаѐтган ҳодисаларнинг 
динамикасини ва сиқиқлигини таъминлайди. Шунинг учун ҳам муаллиф 

нутқи матни ҳозирги замон кўринишига эга бўлганида уни бошқа замонга 
кўчириш имкони қарийб йўқолади: У сарғайиб қолган барглари дув 
тўкилаѐтган дарахтлар орасидан юриб борарди. Қуѐш аллақачон ботган, 

уфқда қизил шафақ ѐнарди. Оѐқ остида чиркин новдалар қарс-қурс синар, 
боғда пахта ва ғубор ҳиди анқирди. Қушлар кечки нағмаларини бошлаган, 

бугунга аталган қўшиқларини тезроқ куйлаб тугатишмоқчидек, тинмай 
чуғурлашарди. Бир неча кун олдин беҳад бахтиѐр бўлган жойларда у ҳозир 

ўзини кулгули тарзда бахтсиз деб ҳис қиларди (Назар Эшонқул). 
 Бадиий матн темпорал тузилишининг яна бир хусусияти шундаки, 

унинг таркибида иштирок этаѐтган замон кўрсаткичлари нафақат воқеалар 
содир бўлишининг даврий (хронологик) кетма-кетлигини белгилайди, балки 

вақт давомийлиги тартибининг бузилишида ҳам намоѐн бўлади. Бундай 
бузилиш, одатда, икки кўринишга эга. Асар муаллифи, маълум бир 

воқеликни баѐн қилаѐтганда ҳодиса ва ҳаракатларнинг кетма-кет (айрим 
ҳолларда кичик тўхташлар, узилишлар билан) содир бўлаѐтганлигини  
тасвирлаш билан чегараланиб қолмайди, баъзан «орқага қайтиш», олдинги 

воқеаларни эслатиш ҳаракатида ҳам бўлади. Натижада, муаллиф баѐни 
ретроспектив (ўтмишга қайтиш) руҳ, мазмун касб этади. Ретроспектив 

чекиниш жараѐнида ўтган воқеаларни хотирлаш ҳар доим ҳам бир хилда 
кечмайди, чунки бир пайтда, ягона бир вақт оралиғида содир бўлган воқеалар 

асар қаҳрамони хотирасида турлича талқин олиши мумкин. Воқелик 
талқинидаги бундай нотекислик, албатта. Инсон хотираси, унинг тафаккур 

имконияти билан боғлиқ. Ўтган, ҳозирги, келаси замонларнинг 
тафаккурдаги, инсон онгидаги ўзаро муносабатга киришуви воқеалар 

баѐнидаги «тартибсизлик» сабабидир. Аммо бу «тартибсизлик» онийдир, 
баѐн матни билан танишаѐтган ўқувчи ақлий фаолият (идроки) натижасида 

воқеалар қайтадан хронологик тартиб олади ва воқеалар кетма-кетлигининг 

асл ҳолати тасаввур қилинади. Масалан, қуйидаги матн парчасини олайлик: 
У ана шундай ўйлар билан йўлга отланди. Мана ҳозир у ѐшлиги ўтган сой 

кўприги устида турипти. Энди у яланг оѐқ, танини офтоб куйдирган бола 
эмас, сочлари оқарган, ҳаѐтнинг аччиқ-чучугини тотган Толибжон эди. У 
тошларга урилиб оқаѐтган сувдан болалигини қидираѐтганга ўхшарди. Бу 

оролчаларда қанчадан-қанча хаѐллари қолган. Шу соҳилларда у балоғатга 
етди. Шу оролчаларда не-не буюк орзулар оғушида маст бўлган. Ниҳоят, 

жимжит сертупроқ кўчаларда кезиб, муҳаббатнинг бир умр унутилмас, 
қўшиқдек кўнгилни яйратувчи, ғазалдек юракка қуюлувчи, тушдек туманли 

онларини кечирган. У кунлар энди қайтмас бўлиб олисга, жуда олисларга 
учиб кетган. 

Толибжон омонат ѐғоч кўприк устида шундай, ҳам ширин, ҳам юракни 
ўртовчи ҳислар оғушида гарангсиб турарди (Саид Аҳмад) 

Ўтган замон шаклларининг бадиий матнда ретроспектив баѐн мақсадида 
қўлланилиш кўлами анча кенг. Буни айниқса, «экан» тўлиқсиз феълининг 

сифатдош ва равишдошлар билан бирикувидан ҳосил бўладиган ўтган замон 
шаклларининг ифода имкониятларида ҳам кузатиш мумкин

3
: Муҳаббатсиз 

қалб – тош қалбдир. Тангри тош қалбларга зинҳор назар солмас экан. Қалб 
уйини Оллоҳга бўлган ишқимиз билан тузатмоғимиз жоиз экан. Инсон 
вайрона қалбини фақат муҳаббат билангина обод этмоғи мумкин (Тоҳир 

Малик). 
 Воқеаларнинг содир бўлиш вақти даврийлиги бузилишининг яна бир 

кўриниши кейин содир бўлиши кутилаѐтган воқеа, ҳаракатларни олдиндан 
баѐн қилиш билан боғлиқдир. Қуйидаги парчани олайлик:  Нажот – ўлим! 

Қандай гўзал манзил! Бу азоблар, бу хорликлар биратўла барҳам топгуси... О, 
ғофил банда! У дунѐда бу ердагидан юз, балки минг чандон ортиқроқ азоб 

ҳозирлаб қўйилганини фаҳм этсами, ўлимга бу қадар интилмасми эди...
 Жилва билан чорлаган бу йўлнинг охирида юрагига пичоқ 

санчилажагини, қаровсиз ирий бошлаган мурдасини чойшабга ўраб олиб 
чиқиб келажакларини билса эди... (Тоҳир Малик) 

 Бадиий матн таркибида замон формаларининг бир-бирига кўчиши ѐки 
функционал ўрин алмашиши доимий кузатиладиган ҳодисадир. Аммо бундай 
вазифавий кўчиш ҳолатлари кўпинча ўтган замон формаси орқали ҳозирги 

замон маъносининг ифодаланишида ѐрқинроқ кузатилади: Тонг ўзининг 
тирикчилик қўшиқларини бошлаб юборган, пастқам қирлар устида шафақ 

туғдай ҳилпираган, кимдир молларни подага ҳайдаган, кимдир ўчоққа ўт 
қалаган, яна кимдир пахтазорга йўл олган (Назар Эшонқул).  

Баъзан бадиий матнлар муаллифи ўтган замон феълининг бўлишсиз 
формасидан ҳам фойдаланиб, умумлашма, хулоса характеридаги фикрларни 

ифодалайдилар: Ўйлай-ўйлай, ахири Малика бу ҳолнинг сабабини ўзича 
топгандай бўлди. Камбағалдан ҳеч қачон донишманд чиқмас экан шекилли. 

Агар Норбуви янгада, норбувиларда бу қадар кўп турмуш ташвишлари, 

қийинчиликлари бўлмаганида эди, эҳтимол, улар олиму шоирлар бўлишмаса-
да, ҳар нечук фикрловчи, заковатли уй бекалари бўлишмасмиди? Агар 

Нодирабегим ҳам фақат ошқозон ташвишига боғланиб қолганида эди, 
қуѐшни уйқудан уйғотадиган оддий аѐлга айланиб қолмасмиди (Зулфия 
Қуролбой қизи). 

 Замон шаклларининг мулоқот муҳитида ўзаро ўрин алмашиши ҳамда 
грамматик воситаларнинг матн таркибида ҳосил бўладиган синонимик 

муносабатлари коммуникатив фаолият натижасидир. Коммуникация эса 
иккала томоннинг ҳам (сўзловчи – тингловчи; муаллиф - ўқувчи) фаоллигини 

талаб қилади. Адресат фаоллигисиз мулоқот тўлақонли кечмайди, мазмун 
шаклланмайди. Шаклланган мазмун коммуникатив хусусиятга эга бўлиши 

учун тингловчи (ўқувчи) ушбу мазмунни идрок этиши лозим. Коммуникатив 
мазмунни «хазм» қилиш эса лисоний-когнитив фаолият эканлигини юқорида 

айтган эдик. Ушбу фаолият эса ўзининг ҳаракатчанлиги, динамик 
хусусиятлари билан ажралиб туради. Демак, лисоний бирликларнинг 

коммуникатив хусусиятларини ўрганишда ушбу бирликларнинг мазмун 
ифодалаш имкониятлари таҳлили билангина чегараланиб қолмасдан, балки 

ушбу мазмуннинг адресат томонидан қабул қилиниши, яъни реципиент 
идроки жараѐни билан ҳам қизиқиш талаб қилинади. Зеро, лисоний фаолият 
тадқиқида «нутқий фаолият ижроси ва унинг маҳсулининг пайдо бўлиши 

ҳамда ушбу фаолият маҳсулотларининг идрок этилиши»
4
 бир хил аҳамиятга 

эгадир. 

